
 
 
 
 
 
 
                 
  

ᓄᓇᕗᑦ ᒪᓕᒐᓕᐅᕐᕕᐊ 
Nunavut Maligaliurvia  
Legislative Assembly of Nunavut 
Assemblée législative du Nunavut 

ᑐᓴᒐᒃᓴᑦ 
 
ᑲᑎᒪᔨᕋᓛᑦ ᑲᑎᒪᔾᔪᑎᖃᕐᓂᐊᖅᐳᑦ ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ, ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ 

ᐊᒻᒪᓗ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓂᒃᑳᖏᓐᓂᒃ 
 
ᐃᖃᓗᐃᑦ, ᓄᓇᕗᑦ (ᓯᑎᐱᕆ 14, 2010) - ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᕕᓂᖏᓐᓄᑦ 
ᑲᑎᒪᔨᕋᓛᑦ  ᑲᑎᒪᓂᖃᕐᓂᐊᖅᑐᑦ ᓯᑎᐱᕆ 27-ᒥᑦ ᐊᒃᑑᐸ 1, 2010-ᒧᑦ ᑎᑭᓪᓗᒍ, ᑲᑎᒪᔾᔪᑎᒋᓗᒋᑦ 
ᒪᓕᒐᓕᐅᕐᕕᖕᒧᐊᖅᑕᕕᓃᑦ ᓄᑖᖑᓂᖅᐹᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕕᓃᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᕐᔪᐊᕐᒧᑦ, 
ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᒧᑦ ᐊᒻᒪᓗ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ.  
ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑎᑐᐃᓐᓇᓕᒫᑦ ᑖᒃᑯᓄᖓ ᑲᑎᒪᔨᕋᓛᓄᑦ ᐃᓚᒋᔭᐅᖃᑕᐅᔪᐃᓐᓇᑦ. 
 
ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᕐᔪᐊᖅ, ᓰᓚ ᕗᕇᓱ, ᑲᑎᒪᔨᕋᓛᑦ ᓵᖓᓐᓄᐊᕐᓂᐊᖅᑐᖅ 1:30-ᒥ ᐅᓐᓄᓴᒃᑯᑦ 
ᓇᒡᒐᔾᔭᐅᓕᖅᐸᑦ, ᓯᑎᐱᕆ 27, 2010-ᒥ, ᐅᓂᒃᑲᐅᓯᖃᕆᐊᖅᑐᕐᓗᓂ ᒪᓕᒐᓕᐅᕐᕕᖕᒧᑦ ᐅᓂᒃᑳᑦ ᐱᔾᔪᑎᓖᑦ ᓄᓇᕗᑦ 
ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᔨᖏᓐᓂᒃ.  ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᔨᖏᑦᑕ ᐊᖓᔪᖅᑲᐅᑎᖏᑦ 
ᑲᑎᒪᔨᕋᓛᑦ ᓵᖓᓐᓃᖃᑕᐅᓂᐊᕐᒥᔪᑦ. 
 
“ᓄᓇᕗᑦ ᒐᕙᒪᒃᑯᑦ ᐅᖃᖅᓯᒪᔪᑦ 800 ᐅᖓᑖᓃᑦᑐᑦ ᒐᕙᒪᒃᑯᓐᓂ ᐃᖅᑲᓇᐃᔮᒃᓴᐃᑦ ᐃᓐᓄᒃᑕᐅᓯᒪᓐᖏᓐᓂᕋᖅᖢᓂᒋᑦ, 
ᐊᒻᒪᓗ ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᐅᓂᒃᑳᖏᑦ ᐅᖃᖅᓯᒪᓪᓗᑎᒃ ᑕᒫᓂ 318-ᓂᒃ ᐅᓪᓗᓂᒃ ᐊᑐᖃᑦᑕᕐᓂᕋᖅᖢᑎᒃ 
ᐃᓐᓄᒃᑕᐅᓯᒪᓐᖏᑦᑐᒥᒃ ᐃᓐᓄᐃᓇᓱᓕᕌᖓᒥᒃ,” ᑕᐃᒪᓐᓇ ᐅᖃᓚᐅᖅᑐᖅ ᔭᐃᒥᓯ ᐊᕐᕚᕐᓗᒃ, ᒪᓕᒐᓕᐅᖅᑎ ᑐᓄᓂᕐᒧᑦ 
ᐊᒻᒪᓗ ᑲᑎᒪᔨᕋᓛᓄᑦ ᐃᒃᓯᕙᐅᑕᕆᔭᐅᔪᖅ.  “ᑲᑎᒪᔨᕋᓛᑦ ᓈᓚᖕᓂᖃᓕᖅᐸᑕ ᒐᕙᒪᒃᑯᑦ 
ᐊᐱᖅᓱᑦᑎᐊᖃᑦᑕᕈᓐᓇᕐᓂᐊᖅᑕᕗᑦ ᖃᓄᐃᓕᐅᖅᑕᐅᖕᒪᖔᖓ ᑕᒪᓐᓇ ᐊᒻᒪᓗ ᖃᓄᖅ ᐃᖅᑲᓇᐃᔭᖅᑎᖁᑎᖏᑦ 
ᑐᓐᖓᕕᑖᑦᑎᐊᒃᑲᓐᓂᕈᓐᓇᕐᓂᐊᕐᒪᖔᖏᑦ.” 
 
ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇ, ᐊᓕᒃᓯᓈ ᑯᑉᓗ, ᑲᑎᒪᔨᕋᓛᑦ ᓵᖓᓐᓄᐊᕐᓂᐊᕐᒥᔪᖅ 1:30-ᒧᐊᖅᐸᑦ ᐅᓐᓄᓴᒃᑯᑦ 
ᐱᖓᔪᐊᓂ, ᓯᑎᐱᕆ 29, 2010-ᒥ. 
 
“ᑲᑎᒪᔨᕋᓛᑦ ᓂᕆᐅᒃᐳᑦ ᐅᖃᐅᓯᓕᕆᓂᕐᒧᑦ ᑲᒥᓴᓇ ᑕᐃᒪᓐᖓᓂᑦ ᑎᒃᑯᐊᖅᑕᐅᓚᐅᖅᓯᒪᒐᒥ ᓯᕗᓪᓕᖅᐹᑦᑎᐊᕐᒥᒃ 
ᑲᑎᒪᔨᕋᓛᑦ ᓵᖓᓐᓃᓐᓂᐊᕐᓂᖓᓂᒃ,” ᑕᐃᒪᓐᓇ ᐅᖃᓚᐅᖅᑐᖅ ᐃᒃᓯᕙᐅᑕᖅ ᐊᕐᕚᕐᓗᒃ.  “ᑲᑎᒪᔨᕋᓛᑦ 
ᕿᒥᕐᕈᓇᑦᑎᐊᕈᓐᓇᕐᓂᐊᖅᑐᑦ ᑎᑎᕋᕐᕕᖓᑕ ᐱᕙᓪᓕᐊᓂᖓᓂᒃ, ᐊᒻᒪᓗ ᒪᓕᒐᖅᑎᒍᑦ ᐱᔭᒃᓴᖅᑖᕆᓯᒪᔭᖏᑦ 
ᓴᖅᑭᑉᐸᓪᓕᐊᖕᒪᖔᖏᑦ ᐊᑐᕐᓗᒋᑦ ᓄᓇᕗᑦ ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᖅᑖᓵᕆᓚᐅᖅᑕᖏᑦ.”  
 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᐃᓚᐃᓐ ᑮᓇᓐ ᐸᓐᔅ, ᑲᑎᒪᔨᕋᓛᑦ 
ᓵᖓᓐᓄᐊᕐᓂᐊᖅᑐᖅ 9-ᒥ ᐅᓪᓛᒃᑯᑦ, ᐅᓪᓗᑐᐃᓐᓇᐅᓕᖅᐸᑦ, ᐊᒃᑑᐸ 1, 2010-ᒥ. 

“ᐊᕐᕌᓂ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ ᐊᑕᐅᓯᐅᓐᖏᑦᑐᓂᒃ 
ᐱᕐᔪᐊᕐᓂᒃ ᐊᑐᓕᖁᔭᕐᓂᒃ ᓴᖅᑭᑦᑐᖃᓚᐅᖅᑐᖅ ᒐᕙᒪᒃᑯᓐᓄᑦ ᐃᓱᒪᒃᓴᖅᓯᐅᕈᑕᐅᓂᐊᖅᑐᓂᒃ,” ᑕᐃᒪᓐᓇ 
ᐅᖃᓚᐅᖅᑐᖅ ᕗᕆᑦ ᓯᐅᓪ, ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎ ᐊᒻᒪᓗ ᑲᑎᒪᔨᕋᓛᓄᑦ ᐃᒃᓯᕙᐅᑕᐅᖃᑕᐅᔪᖅ.  
“ᑕᒪᑐᒪᓂ ᐊᕐᕌᒍᒥ ᓈᓚᖕᓂᖃᖅᑎᓪᓗᑕ ᒪᓕᒐᓕᐅᖅᑏᑦ ᖃᐅᔨᓴᐃᔪᓐᓇᖅᓯᓂᐊᖅᑐᑦ ᖃᓄᑎᒋ 
ᐊᐅᓚᔾᔭᐃᒋᐊᖅᓯᒪᓕᕐᒪᖔᑦ ᑲᑎᒪᔨᕋᓛᓄᑦ ᓴᖅᑭᑕᐅᓚᐅᖅᑐᑦ ᐊᒻᒪᓗ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇᒧᑦ.” 
 
ᑲᑎᒪᔨᕋᓛᑦ ᓈᓚᖕᓂᖃᕐᓂᐊᖅᑐᑦ ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᖓᓂ ᐊᒻᒪᓗ ᑕᖅᑲᒃᑯᓄᖓ ᓈᓚᒋᐊᕈᒪᔪᓄᑦ 
ᒪᑐᐃᖓᓂᐊᖅᖢᑎᒃ.  ᓈᓚᒃᑎᑦᑎᓂᖓᑦ ᐃᖃᓗᐃᑦ ᑕᓚᕖᓴᖏᑦᑎᒍᑦ ᑕᑯᒃᓴᐅᓂᐊᕐᒥᔪᑦ ᐊᒻᒪᓗ ᓈᓚᐅᑎᒃᑯᑦ FM-
ᑎᒎᕐᓗᑎᒃ. 
 
ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᐅᓂᒃᑳᖏᑦ ᑕᑯᒋᐊᖅᑕᐅᔪᓐᓇᖅᑐᑦ ᖃᕆᓴᐅᔭᒃᑯᑦ ᐅᕘᓇ: http://www.oag-bvg.gc.ca. 
ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐊᒻᒪᓗ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓂᒃᑳᓕᐊᕕᓂᖏᑦ 
ᐊᑐᐃᓐᓇᐅᔪᑦ ᒪᓕᒐᓕᐅᕐᕕᐅᑉ ᑎᑎᕋᕐᕕᖓᓂ. 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ ᐅᓇ: 
ᔭᐃᒥᓯ ᐊᕐᕚᕐᓗᒃ, ᒪᓕᒐᓕᐅᖅᑎ 
ᐅᖄᓚᐅᑖ: (867) 975-5000 ᐅᕝᕙᓘᓐᓃᑦ (867) 899-8999 

